Ei era inaga in'insla ni Il paradis piars da Sigrid Heuck

Ei era inaga in'insla, raquenta ina miur a ses affons, quella era desiarta e bandunada. Buc plonta e buc caglia carschevan leu.
In di ei in utschi sgulaus sur quell'insla ora ed ha schau curdar enzatgei. E perquei ch'el haveva cuort avon piclau sems enzanua, haveva ei in sem aunc buc tuchegiau en quei ch'el ha schau curdar.

La plievgia ha fatg ch’il sem ei sfundraus ella tiara ed en cuort ha ei entschiet a crescher leu ina plontina.

Quella plontina ei daventada el decuors da biars onns ina plonta imposanta. Ella purtava bia fretgs e cura ch’auters utschals ein sgulai sperasvi ed han scuvretg quels, ein els secasai silla plonta.
Gleiti carschevan biaras plontas sill'insla.

E cura ch’ils animals dallas inslas vischinontas han scuvretg las plontas, ein era els vegni en gronds roschs.
Aschia ei in paradis naschius.

In di ei in bastiment navigaus sperasvi. Al capitani ha quei paradis plaschiu aschi bein, ch’el ha baghegiau ina casa il pli sisum, sil pli ault cuolm. Leu habitava el cun sia dunna e cun ses affons.

Mintgaton haveva el era visetas.

La glieud visitava bugen il capitani, pertgei l'insla plascheva a tuts. E perquei ch'ei haveva aunc bia plaz, han els sezs beingleiti baghegiau casas leu. Era els han giu visetas ed a tuts plascheva ei fetg bein, aschia ch’era quels han baghegiau atgnas casas.

Els han derschiu ina massa plontas per haver plaz per lur casas ed igl ei buca vanzau pli bia spazi pils animals. Dapertut vev'ei rumians, e nua ch'ei haveva negins rumians e neginas casas, han ins construiu vias.
Aschia han ils animals puspei bandunau l'insla, ed ils utschals ein sgulai naven.

E perquei che las plontas semultiplicavan buca pli ed ils carstgauns duvravan adina dapli lenna per baghegiar lur casas, deva ei prest mo casas sill'insla, e neginas plontas pli.

Mo quei plascheva era buc als carstgauns ed in suenter l'auter ei puspei ius naven.

Ils mirs ein sballunai e la lenna ei smarschida.
En cuort ei l'insla puspei stada aschi desiarta e bandunada, senza plontas e caglias, sco all’entschatta, raquenta la miur a ses affons. En quei mument ei in utschi sgulaus sur l'insla ora. El ha schau curdar enzatgei, e perquei ch'el haveva cuort avon piclau sems, haveva ei in sem aunc buc tuchegiau en quei ch'el ha schau curdar...

